
Shri Ganesha Stuti Sasarvasvanandakrita

ససర్వస్వానన్దకృతా  శ్రీగణేశస్తుతిః

॥ శ్రీగణేశాయ  నమః ॥
ససర్వస్వానన్ద ఉవాచ ।
అజం పురాణం పరమవ్యయం తం నివృత్తిమాత్రం  హ్యసమాధిసంస్థమ్  ।
అయోగరూపం గణనాథమాద్యం నమామి నిర్మాయికమప్రమేయమ్  ॥ ౨౧॥
న జారజం స్వేదజమణ్డజం  న న చోద్భిదం స్థావరజఙ్గమం   న ।
అనాదిమధ్యాన్తమమోఘరూపం నమామి నిర్మాయికమప్రమేయమ్  ॥ ౨౨॥
న భూస్వరూపం న జలం ప్రకాశం  న వాయురూపం న ఖమేవ ఢుణ్ఢిమ్  ।
న రాజసం సత్త్వతమోయుతం న నమామి నిర్మాయికమప్రమేయమ్  ॥ ౨౩॥
న జాగృతం స్వప్నగతం న దేవం సౌషుప్తకం నైవ  తురీయసంస్థమ్  ।
న బిన్దుమాత్రం   న చ సోఽహమేవ నమామి నిర్మాయికమప్రమేయమ్  ॥ ౨౪॥
న బోధగం నైవ  విబోధరూపం న మోహయుక్తం న చ మోహహీనమ్ ।
న నిర్గుణం  నో సగుణం తథా తం నమామి నిర్మాయికమప్రమేయమ్  ॥ ౨౫॥
న కర్మరూపం న చ జ్ఞానరూపం  సమం న చాధీనతమం సదా న ।
న స్వాత్మగం సర్వవికారహీనం నమామి నిర్మాయికమప్రమేయమ్  ॥ ౨౬॥
అసత్స్వరూపం న చ సత్స్వరూపం సమానరూపం న చ నేతిగం తమ్ ।
నిజాత్మరూపం వివిధేషు నైవ  నమామి నిర్మాయికమప్రమేయమ్  ॥ ౨౭॥
అనన్తరూపం న తథైకరూపం  సమం న తుర్యం న చ పఞ్చమం తమ్ ।
సదా గణేశాకృతిరూపధారం నమామి నిర్మాయికమప్రమేయమ్  ॥ ౨౮॥
న చాగతం నైవ  గతం గణేశమయోగరూపం ప్రవదన్తి  వేదాః ।
సదా నివృత్తిమయమాసమన్తాన్నమామి నిర్మాయికమప్రమేయమ్  ॥ ౨౯॥
వచోభిరారాత్ కథితుం కదాచిదయోగభావాన్ మనసో న శక్యమ్ ।
కదా తమప్రాప్య  వదామి దేవం నమామి నిర్మాయికమప్రమేయమ్  ॥ ౩౦॥
న సిద్ధియుక్తం  న చ బుద్ధియుక్తం  న మాయికం బ్రహ్మమయం  పరేశమ్ ।
అనన్తపారం గజవక్త్రధారం  నమామి నిర్మాయికమప్రమేయమ్  ॥ ౩౧॥
త్రినేత్రధారం   గజవక్త్రయుక్తం  చతుర్భుజం చైకరదం  మహాన్తమ్ ।
మహోదరం వాహనహీనగం తం నమామి నిర్మాయికమప్రమేయమ్  ॥ ౩౨॥

ససర్వస్వానన్దకృతా  శ్రీగణేశస్తుతిః

న యోగనిష్ఠం  న విహారయుక్తం నిజాత్మనామ్ని నగరే న సంస్థమ్  ।
నిజే సముద్రే న విహారకారం నమామి నిర్మాయికమప్రమేయమ్  ॥ ౩౩॥
న భక్తభక్తిప్రియమేవ   దేవం తథాపియోగేన నివృత్తిదం తమ్ ।
అపారమాయామయపాశహారం నమామి నిర్మాయికమప్రమేయమ్  ॥ ౩౪॥
అహం వికారేణ విమోహితోఽతో భ్రమన్  గణేశాధిపతే మహాత్మన్ ।
జగత్సు నానావిధబ్రహ్మసు  ప్రభో  నమామి నిర్మాయికమప్రమేయమ్  ॥ ౩౫॥
సమాధిరూపోఽహమచిన్త్యభావః సర్వాత్మకః సర్వవివర్జితోఽహమ్  ।
భ్రమామి  మాం రక్ష నివృత్తిదాతర్నమామి నిర్మాయికమప్రమేయమ్  ॥ ౩౬॥
సుసిద్ధిబుద్ధిప్రద    మోహయుక్తో విభజ్య నానావిధమాత్మరూపమ్ ।
చతుః పదార్థేషు  చరామి భ్రాన్త్యా  నమామి నిర్మాయికమప్రమేయమ్  ॥ ౩౭॥
సుఖేలయుక్తోఽహమథో సుఖేనేతరేణయోగేన తదాత్మనా వై ।
న శాన్తిజం సౌఖ్యమణు హ్యవిన్దం  నమామి నిర్మాయికమప్రమేయమ్  ॥ ౩౮॥
అనన్తభావేన విమోహితం మాం రక్షస్వ తే పాదప్రియం  గణేశ ।
నివృత్తికాం దేహి పరార్థభూతాం  నమామి నిర్మాయికమప్రమేయమ్  ॥ ౩౯॥
నమో గణేశాయ నివృత్తిధారిణే నమః పరేశాయ సుఖాబ్ధివాసినే  ।
నమశ్చ హేరమ్బ మహోదరాయ తే నమో నమో బ్రహ్మపతే  సుశాన్తయే ॥ ౪౦॥
అయోగరూపం గణనాయకం తం ప్రవేశహీనాత్  కథమేవ ఢుణ్ఢే ।
దయాపరం స్తౌమ్యధునా చ తారయ నమో నమో విఘ్నపతే నమస్తే ॥ ౪౧॥
ముద్గల  ఉవాచ ।
ఏవం స్తుత్వా గణేశానం స్వానన్దః  ప్రణనామ  తమ్ ।
భక్త్యా హర్షేణ  సంయుక్తస్తమువాచ  గజాననః ॥ ౪౨॥
(ఫలశ‍ృతిః ।)
శ్రీగణేశ  ఉవాచ ।
వరం వృణు మహాభాగ సర్వం దాస్యామి చేప్సితమ్ ।
మాయామాయికభేదైస్త్వం   దుఃఖితోఽసి న సంశయః ॥ ౪౩॥
త్వయా కృతమిదం స్తోత్రం  సర్వశాన్తిప్రదం  భవేత్ ।
న మాయాసమ్భవం దుఃఖం ప్రలభేత్  పాఠతో నరః ॥ ౪౪॥
యం యమిచ్ఛతి తం తం వై దాస్యామి స్తోత్రపాఠతః  ।
అసాధ్యం సాధయేన్ మర్త్యః శ్రవణేన  నిజప్రదమ్  ॥ ౪౫॥
ఏవం శ్రుత్వా  గణేశస్య వచనం స్వస్వరూపకమ్ ।
జగాద తం ప్రణమ్యాదౌ  కృత్వా కరపుటం విధే ॥ ౪౬॥

ససర్వస్వానన్ద ఉవాచ ।
యది తుష్టోఽసి  విఘ్నేశ తదా దేహి నివృత్తిజమ్ ।
సుఖం నాన్యం వరం భ్రాన్తిం   మాయామేతాం నివారయ ॥ ౪౭॥
తథేతి తమువాచైవ  గణేశోంఽతర్దధే  తతః ।
స్వానన్దః  ఖిన్నభావేన స్వస్థానే  సంస్థితోఽభవత్  ॥ ౪౮॥
సస్మారాయోగనాథం తం తతశ్చిత్రం  బభూవ హ ।
విశ్వాని బ్రహ్మముఖ్యాని  స్వానన్దే లయమాయయుః ॥ ౪౯॥
తతః స్వయం నిజానన్దో నష్టస్తత్ర   బభూవ హ ।
మాయాహీనప్రభావేణాయోగస్థః   శుశుభే ముదా ॥ ౫౦॥
సంయోగమాయయాహీనో న దదర్శ స కిఞ్చన ।
స్వాత్మానం వాఽపరం ముఖ్యం అయోగం గణనాయకమ్ ॥ ౫౧॥
సర్వబన్ధవినిర్ముక్తం  బభూవ స్వస్వరూపకమ్ ।
ఏతత్ సర్వం సమాఖ్యాతమయోగస్య చరిత్రకమ్  ॥ ౫౨॥
అయోగే దక్ష నైవాస్తి  త్వమహం బ్రహ్మ  శాశ్వతమ్ ।
న గణేశః స్వసంవేద్యం తేన నిర్వృత్తిమాప్నుయాత్ ॥ ౫౩॥
యః పఠేచ్ఛ్రుణుయాద్వాయోహ్యయోగస్య చరిత్రకమ్  ।
స భుక్త్వా సకలాన్ భోగానన్తే నిర్వృత్తిమాప్నుయాత్  ॥ ౫౪॥
ఇతి ససర్వస్వానన్దకృతా  శ్రీగణేశస్తుతిః  సమ్పూర్ణా ॥
ఏకవింశతిస్తోత్రం
- ॥ ముద్గలపురాణం  నవమః ఖణ్డః  । అధ్యాయః ౨ । ౯.౨ ౨౧-౫౪॥

